ՀԻՄՆԱՎՈՐՈՒՄ
«Հայաստանի Հանրապետության պաշտպանության նախարարության «Վազգեն Սարգսյանի անվան ռազմական համալսարան» և Հայաստանի Հանրապետության պաշտպանության նախարարության «Մարշալ Արմենակ Խանփերյանցի անվան ռազմական ավիացիոն համալսարան» պետական հիմնարկները միաձուլման ձևով վերակազմակերպելու և Հայաստանի Հանրապետության պաշտպանության նախարարության «Վազգեն Սարգսյանի անվան ռազմական ակադեմիա» պետական հիմնարկ ստեղծելու մասին» ՀՀ կառավարության որոշման նախագծի ընդունման
1. Իրավական ակտի ընդունման անհրաժեշտությունը

Որոշման նախագծի ընդունումը պայմանավորված է ՀՀ պաշտպանության նախարարության ռազմաուսումնական հաստատությունների կառավարման և ուսումնական գործընթացի արդյունավետությունը բարձրացնելու, հաստիքային կազմի օպտիմալիզացում իրականացնելու և կրթական ծրագրերի ծրագրային ու ինստիտուցիոնալ հավատարմագրման գործընթացը դյուրինացնելու անհրաժեշտությամբ:
2. Ընթացիկ իրավիճակը և խնդիրները

ՀՀ կառավարության 2016 թվականի ապրիլի 28-ի N 424-Ա և 2016 թվականի ապրիլի 28-ի N 446-Ա որոշումներով ստեղծվել և գործում են ՀՀ պաշտպանության նախարարության Վազգեն Սարգսյանի անվան ռազմական և մարշալ Արմենակ Խանփերյանցի անվան ռազմական ավիացիոն համալսարանները՝ որպես ռազմաուսումնական հաստատություններ և պետական հիմնարկի կարգավիճակով: Ռազմական համալսարանների  առաքելությունն է՝ տարբեր կրթական ծրագրերով պատրաստել ՀՀ զինված ուժերի շարքերը համալրող արհեստավարժ և բանիմաց սպաներ՝ ապահովելով սպայական կադրերի շարունակական կրթությունը, իրականացնել գիտական հետազոտություններ: Ռազմական համալսարաններն ունեն կառավարման մարմիններ, փորձառու պրոֆեսորադասախոսական կազմ, հագեցված լաբորատորիաներ և անհրաժեշտ ուսումնանյությական բազա: Սակայն, սահմանափակ թվով գիտական կադրերով պայմանավորված, մասնագիտական խորհուրդներ չունենալը լուրջ խնդիրներ է ստեղծում գիտահետազոտական աշխատանքների կազմակերպման և համակարգման, ինչպես նաև գիտական կադրերի պատրաստման բնագավառում, ինչն էլ այսօր առավել արդիական է դարձրել երկու ԲՈՒՀ-երի միավորումը: Վերջին տարիներին համալսարանների դիմորդների թվակազմի և պատրաստվող որոշ մասնագիտությունների պահանջարկի նվազման պատճառով արդիական է դարձել դրանց կառավարման և ֆինանսավորման համակարգի օպտիմալացման հարցը: 
Ներկայում հետպատերազմյան իրադրությունը և առաջացած մար​տահ​րա​վերներն անխուսափելի են դարձնում ՀՀ զինված ուժերի արդիա​կանաց​ման շրջա​նակ​ներում ռազմական կրթության ոլորտի վերափոխման ու նոր ուղեգծերի սահմանման անհրա​ժեշտությունը: Խնդիր է առաջանում բարձրացնել զինվորական մաս​նա​գի​տության գրավչությունը՝ ապահովելով դիմորդների անհրաժեշտ թվակազմը և շրջա​նա​վարտ​ների կրթական մակարդակի որակը, ռազմաուսումնական հաս​տա​տություն​ների դերը որակյալ սպայական կադրերի պատրաստման, ինչպես նաև պրո​ֆե​սորա​դա​սախոսական կազմի ողջ գիտական ներուժը ՀՀ ԶՈՒ զարգացմանն ուղղված գիտական հետազոտություններ իրականացնելու գործում: Նշված ռազմաուսումնական հաստատությունների միավորումը թույլ կտա ընդհանրացնել ոչ միայն միևնույն գործառույթ իրականացնող կառավարման մարմինները ու ստորաբաժանումները, այլև հնարավորություն կստեղծի մտցնել միջազգային չափանիշների համապատասխան ռազմաուսումնական հաստատության կառավարման և կրթության որակի ապահովման նոր մշակույթ, ստեղծել մեկ ընդ​հա​նուր արդիական ուսումնանյությական բազա (ռազմաուսումնավարժական դաշ​տեր, բազաներ, համալիրներ, անհրաժեշտ միջոցներով հագեցված լաբորա​տո​րիաներ), ապա​հովել պրոֆեսորադասախոսական և գիտամանկավարժական կազ​մե​րի համա​կարգված պատրաստման և վերապատրաստման գործընթացը, ստեղծել մաս​նա​գի​տական խորհուրդ, կենտրոնացնել ֆինանսական միջոցները մեկ միասնական կառավարման համակարգի ներքո:
3. Կարգավորման նպատակը և բնույթը
Որոշման նախագծի համաձայն նախատեսվում միաձուլման միջոցով վերակազմակերպել ՀՀ պաշտպանության նախարարության «Վազգեն Սարգսյանի անվան ռազմական համալսարան» և «Մարշալ Արմենակ Խանփերյանցի անվան ռազմական ավիացիոն համալսարան» պետական հիմնարկները և ստեղծել «Վազգեն Սարգսյանի անվան ռազմական ակադեմիա» պետական հիմնարկ, սահմանվում են վերակազմակերպման և պետական հիմնարկի ստեղծման հետ կապված կարգավորիչ դրույթները՝ ՀՀ քաղաքացիական օրենսգրքի և «Զորամասերի և զինվորական հաստատությունների կարգավիճակի մասին» օրենքի պահանջների շրջանակներում:
4. Լրացուցիչ ֆինանսական միջոցների անհրաժեշտությունը և պետական բյուջեի եկամուտներում ու ծախսերում սպասվելիք փոփոխությունները 
Որոշման նախագծի ընդունումը լրացուցիչ ֆինանսական միջոցների անհրաժեշտություն չի առաջացնում, երկու համալսարանների միավորման արդյունքում կանխատեսվում է ծախսերի կրճատում:
        5. Կապը ռազմավարական փաստաթղթերի հետ. Հայաստանի վերափոխման ռազմավարություն 2050, Կառավարության 2021-2026թթ. ծրագիր, ոլորտային և/կամ այլ ռազմավարություններ   

Որոշման նախագիծը կապված է ՀՀ կառավարության 2021-2026թթ. ծրագրի «1.3 Պաշտպանության ոլորտ. Զինված ուժերի բարեփոխումներ» բաժնի 6-րդ կետի պահանջների արդյունավետ ապահովման հետ, ի դեմս՝ ռազմական կրթության և գիտության զարգացումը որպես Կառավարության գործունեության առանցքային ուղղություն, ապագայամետ  ռազմական կրթության ապահովման: Որոշման նախագիծը կապված է նաև «Հայաստանի Հանրապետության կրթության մինչև 2030 թվականի զարգացման պետական ծրագիրը» հաստատելու մասին» օրենքի «Ընդհանուր ներառական սովորողակենտրոն կրթական միջավայրի ստեղծում» բաժնի 81-րդ կետի պահանջների արդյունավետ ապահովման հետ, ի դեմս՝ բարձրագույն կրթության համակարգում ռազմական կրթական ծրագրերի արդիականացման ապահովման:
